
Lecture 9
	ການໂຄສະນາເຜີຍແຜ່ກົດໝາຍຜ່ານການນໍາໃຊ້ຕູ້ປື້ມກົດໝາຍປະຈໍາບ້ານ ແລະ ຫໍສະໝຸດ

	Advertising by the village’s bookshelf and libraries


1. ຄວາມຮູ້ທົ່ວໄປກ່ຽວກັບການໂຄສະນາເຜີຍແຜ່ກົດໝາຍຜ່ານການນໍາໃຊ້ຕູ້ປື້ມກົດໝາຍປະຈໍາບ້ານ ແລະຫໍສະໝຸດ
1.1. ຄວາມໝາຍ
ການໂຄສະນາເຜີຍແຜ່ນິຕິກຳ ຜ່ານການນຳໃຊ້ຕູ້ປື້ມກົດໝາຍ​ປະ​ຈຳ​ບ້ານ ແລະ ຫໍ​ສະ​ໝຸດ ແມ່ນການປະກອບປຶ້ມກົດໝາຍ, ລະ​ບຽບ​ການຕ່າງໆ ລວມທັງເອກະສານທາງດ້ານກົດໝາຍ ເຂົ້າໃສ່ຕູ້ປຶ້ມກົດໝາຍ​ປະ​ຈຳ​ບ້ານ ແລະ ຫໍສະໝຸດ ເພື່ອສະໜອງຂໍ້ມູນ ຂ່າວສານດ້ານກົດໝາຍ ໃຫ້ແກ່ພົນລະເມືອງ ໄດ້ຄົ້ນຄວ້າ ແລະ ນຳໃຊ້ ຢ່າງທົ່ວເຖິງ
.
ກະຊວງ, ອົງການ, ສູນ​ກາງ​ແນວ​ລາວ​ສ້າງ​ຊາດ, ສະ​ຫະ​ພັນ​ນັກ​ຮົບ​ເກົ່າ​ລາວ, ອົງ​ການ​ຈັດ​ຕັ້ງ​ມະ​ຫາ​ຊົນ​ຂັ້ນ​ສູນ​ກາງ, ​ສານ​ປະ​ຊາ​ຊົນ​ສູງ​ສຸດ ແລ​ະ ອົງ​ການ​ໄອ​ຍະ​ການ​ປະ​ຊາ​ຊົນ​ສູງ​ສຸດ ຕ້ອງ​ສະ​ໜອງ​ຂໍ້​ມູນ​ຂ່າວ​ສານ​ດ້ານ​ກົດ​ໝາຍ ​ໃສ່​​ຕູ້​ປຶ້ມ​ກົດ​ໝາຍປະຈຳບ້ານ ແລະ ຫໍ​ສະ​ໝຸດ ຢ່າງ​ເປັນ​ລະ​ບົບ.​

ຂະ​ແໜງການ​ຍຸ​ຕິ​ທຳ​ ເປັນເຈົ້າການປະ​ສານ​ສົມ​ທົບ​ກັບ​ພາກ​ສ່ວນ​ທີ່​ກ່ຽວ​ຂ້ອງເພື່ອ​ສ້າງ, ຄຸ້ມຄອງ ແລະນຳໃຊ້ຕູ້​​ປຶ້ມ​ກົດ​ໝາຍ​ປະ​ຈຳ​ບ້ານ.
1.2. ຄວາມສຳຄັນ

ການໂຄສະນາເຜີຍແຜ່ກົດໝາຍຜ່ານ ຜ່ານການນຳໃຊ້ຕູ້ປຶ້ມກົດໝາຍປະຈຳບ້ານ ແລະ ຫໍສະໝຸດ ມີຄວາມສຳຄັນ ແລະ ຈຳເປັນຫຼາຍ, ເພາະວ່າ ປະຊາຊົນລາວບັນດາເຜົ່າຈຳນວນໜຶ່ງຍັງບໍ່ສາມາດເຂົ້າເຖິງກົດໝາຍ ໂດຍຜ່ານ ສື່ເອເລັກໂຕຣນິກ. 

ສະນັ້ນ, ການອ່ານປື້ມຂໍ້ມູນຕ່າງໆ ແມ່ນວິທີທີ່ເໝາະສົມກັບສັງຄົມລາວ ໂດຍສະເພາະແມ່ນ ອ່ານຢູ່ຫ້ອງສະໝຸດ ຫຼື ຕູ້ປື້ມກົດໝາຍປະຈຳບ້ານ ເນື່ອງຈາກວ່າຫ້ອງການບ້ານເປັນຈຸດເຜີຍແຜ່ ແນວທາງນະໂບບາຍຂອງພັກ ແລະ ລັດ ໃຫ້ປະຊາຊົນພາຍໃນບ້ານໄດ້ຮັບຊາບ ແລະ ຈັດຕັງປະຕິບັດຕາມ.
1.3. ຈຸດປະສົງ
1) ເພື່ອໂຄສະນາເຜີຍແຜ່ກົດໝາຍ ໃຫ້ທົ່ວເຖິງ ໂດຍຜ່ານການໃຊ້ຕູ້ປຶ້ມກົດໝາຍປະຈຳບ້ານ ແລະ ຫໍສະ
ໝຸດ; ຂຶ້ນ;
2)  ເພື່ອໃຫ້ປະຊາຊົນເຂົ້າໃຈແນວທາງຂອງພັກ ກໍຄືກົດໝາຍ ແລະ ລະບຽບການຕ່າງໆຂອງລັດໃຫ້ຫຼາຍ;
3) ເພື່ອເປັນການຂະຫຍາຍຕາໜ່າງໂຄສະນາເຜີຍແຜ່ກົດໝາຍ;
4) ເພື່ອໃຫ້ປະຊາຊົນເຂົ້າເຖິງຂໍ້ມູນ ຂ່າວສານທາງດ້ານກົດໝາຍໄດ້ງ່າຍຂຶ້ນ.
1.4. ຂັ້ນຕອນ
1) ອົງການປົກຄອງບ້ານ ແຕ່ລະບ້ານຕ້ອງໄດ້ສ້າງຕູ້ປຶ້ມກົດໝາຍ ຂຶ້ນຢູ່ພາຍໃນບ້ານຂອງຕົນ;
2) ອົງການປົກຄອງບ້ານ ຕ້ອງປະສານສົມທົບກັບຂະແໜງການທີ່ກ່ຽວຂ້ອງຂັ້ນເມືອງ ເພື່ອຂໍປຶ້ມກົດ ໝາຍ, ເອກະສານທາງດ້ານນິຕິກຳ, ປຶ້ມຄູ່ມື, ແຜ່ນພັບ, ໂປດສະເຕີ ແລະ ອື່ນໆ ເຂົ້າໃສ່ຕູ້ປຶ້ມກົດໝາຍປະຈຳ ບ້ານຂອງຕົນ;
3) ຂະແໜງການທີ່ກ່ຽວຂ້ອງ ຕ້ອງຕອບສະໜອງປຶ້ມກົດໝາຍ, ເອກະສານທາງດ້ານນິຕິກຳ, ປຶ້ມຄູ່ມື, ແຜ່ນພັບ,ໂປດສະເຕີ ແລະ ອື່ນໆ ໃຫ້ແກ່ອົງການປົກຄອງບ້ານ ເພື່ອປະກອບໃສ່ຕູ້ປຶ້ມກົດໝາຍ;
4)  ອົງການປົກຄອງບ້ານ ນຳເອົາ ປຶ້ມກົດໝາຍ, ເອກະສານທາງດ້ານນິຕິກຳ, ປຶ້ມຄູ່ມື, ແຜ່ນພັບ, ໂປດສະ ເຕີ ແລະ ອື່ນໆ ເຂົ້າໃສ່ຕູ້ປຶ້ມກົດໝາຍ ດ້ວຍການຂຶ້ນທະບຽນ ພ້ອມທັງປະທັບຕາ;
5) ເອົາໃຈໃສ່ຄຸ້ມຄອງ ປົກປັກຮັກສາ ຕູ້ປຶ້ມກົດໝາຍ ບໍ່ໃຫ້ຕົກເຮ່ຍເສຍຫາຍ;
6)  ອົງການປົກຄອງບ້ານ ຕ້ອງອອກລະບຽບກ່ຽວກັບການຄຸ້ມຄອງຕູ້ປຶ້ມກົດໝາຍປະຈຳບ້ານ ພ້ອມທັງແຈ້ງໃຫ້ປະຊາຊົນພາຍໃນບ້ານຂອງຕົນຊາບ ແລະ ເຂົ້າໄປນຳໃຊ້;
7) ຕິດຕາມ, ຈົດບັນທຶກ ການນຳໃຊ້ປຶ້ມກົດໝາຍ ຕາມລະບຽບການ.

ປຶ້ມກົດໝາຍ ແລະ ນິຕິກຳຕ່າງໆ ຕ້ອງໄດ້ຈ້ຳຕາປະທັບໃສ່ ຫຼື ຕິດເຄື່ອງໝາຍລະຫັດໃສ່ໜ້າປົກປຶ້ມ ຫຼື ເອກະ ສານ ເພື່ອສະດວກໃນການຊອກຫາ.

ກະຊວງ, ອົງການລັດທຽບເທົ່າກະຊວງ, ສູນກາງແນວລາວສ້າງຊາດ, ສະຫະພັນນັກຮົບເກົ່າແຫ່ງຊາດ ລາວ, ອົງການຈັດຕັ້ງມະຫາຊົນຂັ້ນສູນກາງ, ສານປະຊາຊົນສູງສຸດ ແລະ ອົງການໄອຍະການປະຊາຊົນສູງສຸດ ຕ້ອງເປັນເຈົ້າການ ແລະ ປະສານສົມທົບກັບອົງການປົກຄອງຂັ້ນທ້ອງຖິ່ນ ສະໜອງຂໍ້ມູນ ຂ່າວສານດ້ານກົດໝາຍ ໃສ່ຕູ້ປຶ້ມກົດໝາຍປະຈຳບ້ານ ແລະ ຫໍສະໝຸດ ຢ່າງເປັນລະບົບ. ຂະແໜງການຍຸຕິທຳ ເປັນເຈົ້າການປະສານສົມ ທົບກັບພາກສ່ວນທີ່ກ່ຽວຂ້ອງ ເພື່ອສ້າງ, ຄຸ້ມຄອງ ແລະ ນຳໃຊ້ຕູ້ປຶ້ມກົດໝາຍ ປະຈຳບ້ານ ດ້ວຍການໃຫ້ຢືມປື້ມ, ການວາງສະແດງປື້ມນິຕິກຳຕ່າງໆ ແລະ ຂຶ້ນທະບຽນປື້ມ.

ປື້ມທີ່ເອົາມາໃໝ່ຈະຕ້ອງໄດ້ຈົດກ່າຍເຂົ້າໃນປື້ມບັນທຶກສະເພາະ ແນໃສ່ຊ່ວຍໃຫ້ພະນັກງານ ທີ່ຄຸ້ມຄອງ ຕູ້ປື້ມສາມາດເກັບກຳ, ຄຸ້ມຄອງໄດ້ເພື່ອດຳເນີນການສຳຫຼວດກວດກາ ໃນທ້າຍແຕ່ລະປີ. ການຂຶ້ນທະບຽນປຶ້ມ ຕ້ອງດຳເນີນປົກກະຕິ, ຕໍ່ເນື່ອງ, ທັນເວລາ ແລະ ຊັດເຈນຕາມລຳດັບ ວັນ, ເດືອນ, ປີ ທີ່ນຳເຂົ້າ ຫຼື ໃຫ້ຢືມປື້ມ, ໜັງສືພິມອອກຈາກຕູ້ປື້ມ.
2. ເປົ້າໝາຍນຳ​ໃຊ້​ຕູ້​ປື້ມ​ກົດໝາຍ​ 
ເປົ້າໝາຍຮັບ​ໃຊ້​ຂອງ​ຕູ້​ປື້ມ​ກົດໝາຍແມ່ນ​ພະ​ນັກ​ງານ​, ​ປະ​ຊາ​ຊົນ​, ເວ​ລາ​ຊອກ​ເປົ້າໝາຍຮັບ​ໃຊ້​ຂອງ​ຕູ້​ປຶ້ມ​ຢູ່​ພື້ນ​ທີ່​ໃດໜຶ່ງນັ້ນ​ຈະ​ຕ້ອງ​ເກັບ​ກຳຢ່າງ​ລະ​ອຽດ​ຈະ​ແຈ້ງ​ວ່າ​ພະ​ນັກ​ງານ​ຢູ່​ພື້ນທີ່ດັ່ງກ່າວ​ມີ​ພາ​ລະ​ບົດ​ບາດ​, ໜ້າທີ່​ຄື​ແນວ​ໃດ​, ອາ​ຊີບ​ຂອງ​ປະ​ຊາ​ຊົນ​ແມ່ນ​ເຮັດ​ຫຍັງ​ເພື່ອ​ກໍາໃຫ້​ໄດ້ຈຳນວນ​ເປົ້າໝາຍປະ​ເພດ​ຕ່າງໆ​ ລວມທັງຄວາມ​ຕ້ອງ​ການ​ປື້ມ​ກົດໝາຍຂອງ​ແຕ່​ລະ​ປະ​ເພດ​ເປົ້າໝາຍໃນ​ພື້ນ​ທີ່​ນັ້ນ
​. 
3. ການ​ສ້າງ​ຕູ້​ປື້ມ​ກົດໝາຍ​. 
ຕູ້​ປື້ມໜ່ວຍໜຶ່ງເຖິງ​ຈະ​ໃຫຍ່ ​ຫຼື​ ນ້ອຍ​, ຈະ​ສ້າງໃໝ່ ຫຼື ​ປັບ​ປຸງ​ປົວ​ແປງ​ເອົາ​ຕູ້​ເກົ່າ​ທີ່​ມີ​ແລ້ວ​ກໍ​ລ້ວນ​ແຕ່​ຕ້ອງ​ມີ​ການ​ຕົກ​ລົງ​, ​ຢ່າງໜ້ອຍກໍ​ຕ້ອງ​ມີ​ຄຳ​ເຫັນ​ຊີ້ນຳ ​ຂອງ​ການ​ນຳ​ອົງ​ການ​ຕົນ ແລະ ​ເພື່ອ​ເປັນ​ບ່ອນ​ອີງ​ໃຫ້​ແກ່​ການ​ນຳ​ໃນ​ການ​ຕົກ​ລົງ​ນັ້ນ​ຜູ້​ທີ່​ຖືກ​ມອບໝາຍໃຫ້​ສ້າງ​ຕູ້​ປຶ້ມ​ກົດໝາຍຈະ​ຕ້ອງ​ໄດ້​ກະ​ກຽມ​ບາງ​ເອ​ກະ​ສານ​ເຊັ່ນ​: 
- ແຜນ​ການ​ສ້າງ ​ແລະ ​ວິ​ທີ​ການ​ເຄື່ອນ​ໄຫວ​ຂອງ​ຕູ້​ປຶ້ມ​;​

-ຄາດ​ຄະ​ເນ​ງົບ​ປະ​ມານ​ເບື້ອງ​ຕົ້ນ​ໃນ​ການ​ສ້າງ ​ແລະ ​ການ​ເຄື່ອນ​ໄຫວ​ປະ​ຈຳປີ​ຂອງ​ຕູ້​ປຶ້ມ​;

​-ກົດ​ລະ​ບຽບ​ໃນ​ການ​ນຳ​ໃຊ້​ຕູ້​ປຶ້ມ​, ກົດ​ລະ​ບຽບ​ພາຍ​ໃນ​ຫ້ອງ​ອ່ານ​.
ການ​ຊອກ​ແຫຼ່ງ​ສະໜອງປື້ມ​ກໍ​ເປັນ​ບັນ​ຫາໜຶ່ງທີ່​ສຳຄັນ​. ແຫຼ່ງ​ຕົ້ນ​ຕໍ​ແມ່ນ​ການ​ສັ່ງ​ຊື້​ຈາກສຳນັກ​ພິມຈຳໜ່າຍ​, ບໍ​ລິ​ສັດ​ພິມຈຳໜ່າຍ​, ຮ້ານ​ຂາຍ​ປື້ມ​ຕ່າງໆ. ​ນອກ​ຈາກ​ນີ້​ກໍ​ຍັງ​ມີ​ແຫຼ່ງ​ອື່ນໆ​ອີກ​ເຊັ່ນ​ ການ​ສະໜອງຂອງ​ບັນ​ດາ​ອົງ​ການ​ຈັດ​ຕັ້ງ​ພັກ​, ລັດ (ຄະ​ນະ​ໂຄ​ສະ​ນາ​ອົບ​ຮົມ​, ຂະແໜງການ​ຍຸ​ຕິ​ທຳ​, ສະ​ຖາ​ບັນ​ການ​ເມືອງ​ ແລະ ການ​ປົກ​ຄອງ​, ສະ​ຖາ​ບັນ​ວິ​ທະ​ຍາ​ສາດ​ສັງ​ຄົມ... )​. 
4. ເຕັກນິກການ​ຄຸ້ມ​ຄອງ​ປື້ມ​, ໜັງສື​ພິມ ​ແລະ​ ການ​ບໍ​ລິ​ການ​ຮັບ​ໃຊ້​ເພື່ອນ​ຜູ້​ອ່ານ​
4.1.  ລະບຽບການ​ຄຸ້ມ​ຄອງ​ປື້ມ​, ໜັງສື​ພິມ​
- ຂຶ້ນ​ທະ​ບຽນ​ປື້ມ​, ໜັງສື​ພິມ​. 
ປື້ມ​, ໜັງສື​ພິມ​ທີ່​ຊື້​ມາ​, ຮັບ​ມາ​ຈະ​ຕ້ອງ​ໄດ້​ຈົດ​ກ່າຍ​ເຂົ້າ​ໃນ​ປື້ມ​ບັນ​ທຶກ​ສະ​ເພາະ​ແນ​ໃສ່​ຊ່ວຍ​ໃຫ້​ພະ​ນັກ​ງານ​ທີ່​ຄຸ້ມ​ຄອງ​ຕູ້​ປື້ມ​ສາ​ມາດ​ເກັບ​ກຳ​, ຄຸ້ມ​ຄອງ​ໄດ້​ເພື່ອດຳເນີນ​ການສຳຫຼວດ​ກວດ​ກາ​ໃນ​ທ້າຍ​ແຕ່​ລະ​ປີ. ​ການ​ຂຶ້ນ​ທະ​ບຽນ​ປື້ມ​, ໜັງສື​ພິມ​ຈະ​ຕ້ອງດຳເນີນ​ປົກ​ກະ​ຕິ​, ຕໍ່​ເນື່ອງ​, ທັນ​ເວ​ລາ ​ແລະ​ ຊັດ​ເຈນ​ຕາມ​ລຳດັບ​ມື້​, ເດືອນ​, ປີ​ທີ່​ນຳ​ເຂົ້າ​, ປ່ອຍ​ປື້ມ​, ໜັງສື​ພິມ​ອອກ​ຈາກ​ຕູ້​ປື້ມ​. 
- ຈໍ້າຕາ​ປະ​ທັບ​ຂອງ​ຕູ້​ປຶ້ມ (ຕູ້​ປື້ມກົດໝາຍ​ບ້ານ ... , ກຸ່ມ​ບ້ານ​, ເມືອງ​...​) ໃສ​ປື້ມ​ແຕ່​ລະ​ຫົວ​, ໜັງສື​ພິມ​ແຕ່​ລະ​ສະ​ບັບ​ທີ່​ຮັບ​ເຂົ້າ​ມາ​, ພ້ອມ​ກັນ​ນັ້ນ​ກໍ​ຕິດ​ເຄື່ອງໝາຍ (ເລກ​ລະ​ຫັດ​) ໃສ່ໜ້າປົກ​ປື້ມ​ແຕ່​ລະ​ຫົວ​ເພື່ອ​ຄວາມ​ສະ​ດວກ​ໃນ​ການ​ຊອກ​ຫາ​. 
- ຈັດ​ປະ​ເພດ​ປື້ມ​, ໜັງສື​ພິມ​. 
ປົກ​ກະ​ຕິ​ເອ​ກະ​ສານ​ຕ່າງໆ​ຢູ່​ໃນ​ຕູ້​ປື້ມ​ຈະ​ສັບ​ຊ້ອນ​ເປັນ 4 ກຸ່ມ​ຄື​:
1) ກຸ່ມ1​:ປະ​ກອບ​ມີ​ປື້ມ​ກົດໝາຍ​, ນິ​ຕິກຳຕ່າງໆ​ຂອງ​ສູນ​ກາງ​ແລະ​ທ້ອງ​ຖິ່ນ​; 

2) ກຸ່ມ2​:ປະ​ກອບ​ມີ​ປື້ມ​ແນະນຳ​, ເອ​ກະ​ສານ​ແນະ​ນຳ​ວິ​ຊາ​ສະ​ເພາະ​ກ່ຽວ​ກັບ​ວຽກ​ງານ​ການ​ປົກ​ຄອງ​, ບໍ​ລິ​ຫານ​, ຍຸ​ຕິ​ທຳທ້ອງ​ຖິ່ນ​; 

3) ກຸ່ມ3​:ປະ​ກອບ​ມີ​ປື້ມ​ຖາມ ​- ຕອບ​, ວິ​ເຄາະ​, ອະ​ທິ​ບາຍ​ກົດໝາຍ ແລະ ​ເອ​ກະ​ສານ​ຕ່າງໆ​ທີ​ມີ​ເນື້ອ​ໃນ​ໂຄ​ສະ​ນາ​, ແນະ​ນຳ​, ເຜີຍ​ແຜ່​, ສຶກ​ສາ​ອົບ​ຮົມ​ກົດໝາຍ​;​

4) ກຸ່ມ4​:ປະ​ກອບ​ມີໜັງສື​ພິມ​, ວາ​ລະ​ສານ​ຕ່າງໆ. ​ພາຍ​ຫຼັງ​ທີ່​ຈັດ​ປະ​ເພດ​ປື້ມ​, ໜັງສື​ພິມ​ສຳເລັດ​ແລ້ວ​ກໍ​ສັບ​ຊ້ອນ​ເຂົ້າ​ຕູ້​ຕາມ​ແຕ່​ລະ​ປະ​ເພດ​ເອ​ກະ​ສານ​ທີ່​ກ່າວ​ມາ​ຂ້າງ​ເທິງ ​ແລະ ​ຕາມລຳດັບ​ຕົວ​ອັກ​ສອນ​ລາວ (ກ​, ຂ​, ຄ​, ງ​, ຈ ...)​, ນອກ​ຈາກ​ນັ້ນ​ກໍ​ຕ້ອງ​ໄດ້​ເຮັດ​ບັດ​ຄວບ​ຄຸມ​ເອ​ກະ​ສານ​. 
4.2. ການ​ກວດ​ກາ​, ປົກ​ປັກ​ຮັກ​ສາ ​ແລະ​ ການ​ລາຍ​ງານ​.​
- ການ​ກວດ​ກາ​ປື້ມ​: ວຽກ​ງານ​ກວດ​ກາ​ຕູ້​ປື້ມ​ຈະດຳເນີນ​ໃນ​ທ້າຍ​ທຸກໆ​ປີ​; 

- ວິ​ທີ​ການ​ກວດ​ກາ​: ສົມ​ທຽບ​ລະ​ຫວ່າງ​ປຶ້ມ​ຂຶ້ນ​ທະ​ບຽນ​ສະ​ເພາະ​ກັບ​ປື້ມ​ທີ່​ມີ ​ແລະ ​ກັບ​ປື້ມ​ບັນ​ທຶກ​ໃຫ້​ເພື່ອນ​ຜູ້​ອ່ານ​ຢືມ​; 


ຫຼັງ​ຈາກ​ກວດ​ກາ​ສຳເລັດ​ແລ້ວ​ຈະ​ຕ້ອງ​ເຮັດ​ບົດ​ບັນ​ທຶກ​ກ່ຽວ​ກັບ​ສະ​ພາບ​ຂອງ​ເອ​ກະ​ສານ​, ປຶ້ມ​, ໜັງສື​ພິມ​ທີ່​ມີ​ຄັດ​ຕິດ​ພ້ອມ​ກັບ​ບັນ​ຊີ​ປື້ມ​ທີ່​ເສຍ​ຫາຍ​ຫຼື​ປື້ມ​ທີ່​ຈີກ​ຂາດ​ໃນ​ໄລ​ຍະ​ການນຳໃຊ້ແລ້ວ​ລາຍ​ງານ​ໃຫ້​ຫ້ອງ​ການຍຸຕິທຳເມືອງ​.​
· ການ​ປົກ​ປັກ​ຮັກ​ສາ​ປື້ມ​, ໜັງສື​ພິມ​ແລະ​ຕູ້​ປື້ມ​: ສຳລັບ​ປື້ມ​, ໜັງສື​ພິມ​ຄວນ​ເອົາ​ໃຈ​ໃສ່​ປົກ​ປັກ​ຮັກ​ສາ​ໃຫ້​ດີ​, ບ່ອນ​ທີ່​ມີ​ງົບ​ປະ​ມານ​ກໍ​ຄວນ​ພິມ​ເປັນໜ້າປົກ​ແຂງ​ເພື່ອນຳໃຊ້​ຍາວ​ນານ​; 


ສຳລັບ​ປື້ມ​: ໜັງສື​ພິມ​ຍ້ອນ​ການ​ຈໍ​ລະ​ຈອນ​ຫຼາຍ​ແລ້ວ​ເຮັດ​ໃຫ້​ກະ​ໂສກ​ກະ​ເສກ​ນັ້ນ​ພະ​ນັກ​ງານ​ຜູ້​ຮັບ​ຜິດ​ຊອບ​ຄວນ​ຕິດ​ຄືນ ​ແລະ ​ຈະ​ຕ້ອງ​ສຶກ​ສາ​ແນວຄິດ​ເພື່ອນ​ຜູ້​ອ່ານ​ໃຫ້​ມີ​ສະ​ຕິ​ປົກ​ປັກ​ຮັກ​ສາ​ເລື້ອຍໆ​; 


ສຳລັບ​ຕູ້​ປື້ມ​: ບໍ່​ປະ​ວັດ​ຖຸ​ສິ່ງ​ຂອງ​ທີ່​ເກີດ​ອັກ​ຄີ​ໄຟ​ງ່າຍ​, ເກີດ​ອາຍ​ປຽກ​ຊຸ່ມ​ຢູ່​ໃກ້​, ໝັ່ນກວດ​ກາ​ແລະ​ ກຳຈັດ​ປວກ​, ມົດ​, ໜູ​, ແມງ​ສາບ​ຢູ່​ເລື້ອຍໆ​.

ການ​ລາຍ​ງານ​ ແມ່ນຕ້ອງໄດ້ລາຍງານໃຫ້​ຫ້ອງ​ວ່າ​ການ​ປົກ​ຄອງ​ເມືອງ​, ​ຫ້ອງ​ການ​ຍຸ​ຕິ​ທຳ​ເມືອງ, ອົງການທີ່ກ່ຽວຂ້ອງຊາບ ​ແລະ ​ດຳ​ເນີນ​ເປັນ​ແຕ່​ລະ​ປີ​ ​ຕາມກຳນົດ​ເວ​ລາ​ທີ່​ແນ່​ນອນ​ເພື່ອ​ຕີ​ລາ​ຄາ​ຜົນ​ໄດ້​ຮັບ​ຂອງ​ວຽກ​ງານ​ແລະ​ຖອດ​ຖອນ​ບົດ​ຮຽນ​ແນ​ໃສ່​ປະ​ຕິ​ບັດ​ແຜນ​ການ​ໃນ​ຕໍ່ໜ້າໃຫ້​ດີກ​ວ່າ​ເກົ່າ​, ພ້ອມ​ດຽວ​ກັນ​ນັ້ນ​ກໍ​ເປັນ​ການ​ຊ່ວຍ​ໃຫ້​ການ​ນຳ​ທ້ອງ​ຖິ່ນ​ໄດ້​ຮັບ​ຮູ້​ສະ​ພາບ​ການ​ເຄື່ອນ​ໄຫວ​ຂອງ​ຕູ້​ປຶ້ມ​ເພື່ອ​ຊີ້ນຳທັນ​ເວ​ລາ​.

ເນື້ອ​ໃນ​ການ​ລາຍ​ງານ​ແມ່ນ​ອີງ​ໃສ່​ຜົນ​ຂອງ​ການ​ກວດ​ກາຈຳນວນ​ປື້ມ​ແລະ​ການ​ເຄື່ອນ​ໄຫວ​ຕ່າງໆ​ຄື​ດັ່ງ​ທີ່​ກ່າວ​ມາ​ຂ້າງ​ເທິງ​, ຄວນ​ເອົາ​ໃຈ​ໃສ່​ຍົກ​ໃຫ້​ເຫັນ​ສະ​ຖິ​ຕິ​, ລະ​ອຽດ​ພ້ອມ​ທັງຄຳສະເໜີເພື່ອ​ໃຫ້​ຫ້ອງ​ວ່າ​ການ​ປົກ​ຄອງ​ເມືອງ,ຫ້ອງການຍຸຕິທໍາ ແລະ ອົງການທີ່ກ່ຽວຂ້ອງ​ມີ​ທິດ​ທາງ​ແກ້​ໄຂ​. 
5. ການ​ເຄື່ອນ​ໄຫວ​ຮັບ​ໃຊ້​ເພື່ອນ​ຜູ້​ອ່ານ​

ການ​ເຄື່ອນ​ໄຫວ​ຂອງ​ຕູ້​ປື້ມ​ມີ 2 ຮູບ​ການ​ຕົ້ນ​ຕໍ​ຄື​ ການ​ໃຫ້​ຢືມ ແລະ ​ການ​ໂຄ​ສະ​ນາ​ແນະນຳປື້ມ​, ໜັງສື​ພິມ​ໃນການ​ແລກ​ປ່ຽນ​ເອ​ກະ​ສານ​. 
5.1. ການ​ໃຫ້​ຢືມ​. 

ການ​ໃຫ້​ຢືມ​ມີ​ 2 ຮູບ​ການ​ ໃຫ້​ຢືມ​ອ່ານ​ກັບ​ທີ່ ​ແລະ​ໃຫ້​ຢືມ​ເມືອ​ເຮືອນ​, ທັງ​ສອງ​ຮູບ​ການ​ແມ່ນ​ປະ​ຕິ​ບັດ​ຕາມ​ກົດ​ລະ​ບຽບ​ຂອງ​ຕູ້​ປື້ມກົດໝາຍ ​ແລະ ​ຕ້ອງ​ຈົດ​ເຂົ້າ​ປື້ມ​ບັນ​ທຶກ​, ມີ​ການ​ກວດ​ກາ​ຢ່າງ​ລະ​ອຽດ​.

ກົດ​ລະ​ບຽບ​ຂອງ​ຕູ້​ປຶ້ມ​ແມ່ນ​ອົງ​ການ​ທີ່​ຄຸ້ມ​ຄອງ​ຕູ້​ປຶ້ມ​ໂດຍ​ກົງ​ເປັນ​ຜູ້ກຳນົດ​ ແລະ​ ຕ້ອງ​ຕິດ​ປະ​ກາດ​ຢູ່​ບ່ອນ​ທີ່​ຊອກ​ອ່ານ​ໄດ້​ງ່າຍ​, ກົດ​ລະ​ບຽບ​ຂອງ​ຕູ້​ປື້ມ​ມີ​ເນື້ອ​ໃນ​ຕົ້ນ​ຕໍ​ດັ່ງ​ນີ້​: 
1) ໜ້າທີ່​ບໍລິການ​ຂອງ​ພະ​ນັກ​ງານ​ຄຸ້ມ​ຄອງ​ຕູ້​ ແລະ ກໍານົດ​ເວ​ລາບໍລິການ​; 

2) ຮູບ​ການ​ໃຫ້​ຢືມ​; 

3) ເງື່ອນ​ໄຂ​ ແລະ ​ການ​ປະ​ກອບ​ເອ​ກະ​ສານ​ເພື່ອ​ຢືມ​; 

4) ຄວາມ​ຮັບ​ຜິດ​ຊອບ​ຂອງ​ເພື່ອນ​ຜູ້​ອ່ານ​; 

5) ການ​ແກ້​ໄຂ​ກໍ​ລະ​ນີ​ເຮັດ​ປື້ມ​ເສຍ​, ຈີກ​ຂາດ​.

ປື້ມ​ບັນ​ທຶກ​ການ​ໃຫ້​ຢືມ​ປະ​ກອບ​ດ້ວຍ​ເນື້ອ​ໃນ​ຕ່າງໆ​ເຊັ່ນ​: 
· ວັນ​ທີ່​ໃຫ້​ຢືມ​, ຊື່​ເອ​ກະ​ສານ​ທີ່​ໃຫ້​ຢືມ​, ເລກ​ລະ​ຫັດ​ສະ​ເພາະ​ຂອງ​ປື້ມ​ ຫຼື ໜັງສື​ພິມ​, ວາ​ລະ​ສານ​; 

· ວັນ​ທີ່​ຕ້ອງ​ສົ່ງ​ຄືນ ​ແລະ ​ບ່ອນ​ເຊັນ​ຮັບ​ຂອງ​ຜູ້​ຢືມ​.​
5.2. ວິ​ທີ​ການ​ໃຫ້​ຢືມ​: 

ຈະ​ແມ່ນ​ການ​ໃຫ້​ຢືມ​ປຶ້ມ​ຫຼືໜັງສື​ພິມ​, ວາ​ລະ​ສານ ... ກໍລ້ວນ​ແຕ່​ຕ້ອງ​ໄດ້ຈົດ​ກ່າຍ​ເຂົ້າ​ປື້ມ​ບັນ​ທຶກ​, ກ່ອນ​ໃຫ້​ຢືມ​ຈະ​ຕ້ອງ​ກວດ​ກາ​ເບິ່ງ​ສະ​ພາບ​ຂອງ​ເອ​ກະ​ສານ​ທີ່​ຈະໃຫ້​ຢືມ​ແລະ ໝາຍເຫດ​ໄວ້​ຖ້າ​ປື້ມ​ນັ້ນ​ຫາກ​ຈີກ​ຂາດ​ກ່ອນ​ໃຫ້​ຢືມ​, ເວ​ລາ​ສົ່ງ​ຄືນ​ຖ້າ​ເຫັນ​ວ່າ​ມີ​ການ​ຈີກ​ຂາດ, ມຸ່ນ​ບໍ່​ສາ​ມາດ​ໃຊ້​ການ​ໄດ້​ອີກ​ຕໍ່​ໄປ​ນັ້ນ​ກໍ​ຕ້ອງ​ສະເໝີໃຫ້​ຜູ້​ຢືມ​ໃຊ້​ແທນ​ຄ່າ​ເສຍ​ຫາຍ​ຕາມ​ລະ​ບຽບ​ການ​. 
6. ການ​ໂຄ​ສະ​ນາ​, ແນະ​ນຳ​ປື້ມ​, ໜັງສື​ພິມ​ ແລະ​ ການ​ແລກ​ປ່ຽນ​ເອ​ກະ​ສານ​
6.1. ການ​ໂຄ​ສະ​ນາ​, ແນະ​ນຳ​ປື້ມ​, ໜັງສື​ພິມ​​: 
- ຈັດ​ການ​ວາງ​ສະ​ແດງ​, ແນະ​ນຳ​ປື້ມ​, ໜັງສື​ພິມ (ວາງ​ສະ​ແດງ​ປື້ມໃໝ່ ຫຼື​ ຕາມ​ຫົວ​ຂໍ້​ໃດໜຶ່ງ​)​; 

- ຕິດ​ປະ​ກາດ​ກ່ຽວ​ກັບ​ປື້ມໃໝ່ໂດຍ​ເຮັດ​ເປັນ​ຕາ​ຕະ​ລາງ​ສາ​ລະ​ບານ​ຊຶ່ງ​ປະ​ກອບ​ດ້ວຍ​ເນື້ອ​ໃນ​ຕ່າງໆ​ເຊັ່ນ​ ຊື່​ປື້ມ​, ສຳນັກ​ພິມຈຳໜ່າຍ​, ປີ​ພິມຈຳໜ່າຍ​, ຈຳ​ນວນໜ້າ​. ຕາ​ຕະ​ລາງ​ດັ່ງ​ກ່າວ​ຕ້ອງ​ຕິດ​ປະ​ກາດ​ຢູ່ສຳນັກ​ງານ​ບ່ອນ​ທີ່​ຕູ້​ປື້ມ​ຕັ້ງ​ຢູ່​ ຫຼື ​ຢູ່​ສະ​ຖານ​ທີ່​ອື່ນໆ ​ທີ່​ເຫັນ​ວ່າເໝາະສົມ​ ຢູ່​ຫ້ອງ​ສະໝຸດຕ່າງໆ​ຢູ່​ຫ້ອງ​ການ​ຖະ​ແຫຼງ​ຂ່າວ​-ວັດ​ທະ​ນະທຳ ແລະ ທ່ອງທ່ຽວຂອງ​ທ້ອງ​ຖິ່ນ ຫຼື​ ປະ​ກາດ​ທາງ​ໂທລະ​ໂຄ່ງ​, ວິ​ທະ​ຍຸ​ເພື່ອ​ໃຫ້​ພະ​ນັກ​ງານ ​ແລະ ​ປະ​ຊາ​ຊົນ​ຮູ້​, ຊອກ​ອ່ານ​.
- ຈັດ​ຕັ້ງ​ການ​ພົບ​ປະ​ແນະນຳປື້ມ​, ຕົວ​ຢ່າງ​: ແນະ​ນຳປື້ມ​ທີ່​ຂຽນ​ກ່ຽວ​ກັບ​ແນວ​ທາງ​, ນະ​ໂຍ​ບາຍ​ຂອງ​ພັກ​, ຂອງ​ລັດ​, ກົດໝາຍໃໝ່ທີ່​ຫາ​ກໍ​ປະ​ກາດ​ໃຊ້ .... 

- ໂຄ​ສະ​ນາ, ​ແນະ​ນຳ​ປື້ມ​ທາງ​ວິ​ທະ​ຍຸ, ​ທາງ​ໂທລະ​ໂຄ່ງ​, ທາງເວບໄຊ.

ຈັດ​ຕັ້ງ​ການ​ເສັງ​ຊອກ​ຮູ້​ກົດໝາຍ​ ພະ​ນັກ​ງານ​ທີ່​ຮັບ​ຜິດ​ຊອບ​ຕູ້​ປື້ມ​ຈະ​ຕ້ອງ​ມີ​ການ​ປະ​ສານ​ສົມ​ທົບ​ກັບ​ບັນ​ດາ​ອົງ​ການ​,ການ​ຈັດ​ຕັ້ງ ​ແລະ ​ໂຮງ​ຮຽນ​ຕ່າງໆ​ ຢູ່​ໃນ​ພື້ນ​ທີ່​ນັ້ນໆ​ເພື່ອ​ຈັດ​ຕັ້ງ​ການ​ເສັງ​ຊອກ​ຮູ້​ກົດໝາຍຕາມ​ຫົວ​ບົດ​ໃດໜຶ່ງ​,ຕົວ​ຢ່າງ​: ປະມວນກົດໝາຍອາຍາ, ປະມວນກົດໝາຍແພ່ງ, ກົດໝາຍທີ່​ດິນ​, ກົດໝາຍການ​ສຶກ​ສາ ... ຕາ​ຕະ​ລາງຄຳຖາມ​  ແລະ ຄຳຕອບ​ລ້ວນ​ແຕ່​ສາ​ມາດ​ຊອກ​ໄດ້​ໃນ​ປື້ມ​, ​ເອ​ກະ​ສານ​ຕ່າງໆ ​ທີ່​ມີ​ຢູ່​ໃນ​ຕູ້​ປຶ້ມ​. ດ້ວຍ​ວິ​ທີ​ການ​ນີ້​ຈະ​ດຶງ​ດູດ​ໃຫ້​ເພື່ອນ​ຜູ້​ອ່ານ​ມາ​ຊອກ​ຮູ້​ກັບ​ຕູ້​ປື້ມ​ກົດໝາຍຫຼາຍ​ຂຶ້ນ​, ຈາກ​ນັ້ນ​ຈະ​ເປັນ​ການ​ຍົກ​ສູງ​ຄວາມ​ຮັບ​ຮູ້​ຂອງ​ພະ​ນັກ​ງານ​, ນັກ​ຮຽນ​, ປະ​ຊາ​ຊົນ​ກ່ຽວ​ກັບ​ບັນ​ຫາ​ກົດໝາຍລະ​ອຽດ​ໄດ້​ຢ່າງ​ກວ້າງ​ຂວາງ​. 
6.2. ການ​ແລກ​ປ່ຽນ​ເອ​ກະ​ສານ​ 
ເພື່ອ​ເພີ່ມ​ການໝູນວຽນ​ຂອງ​ປື້ມ​, ໜັງສື​ພິມ​, ເອ​ກະ​ສານ​ຂອງ​ຕູ້​ປື້ມ​ກົດໝາຍ​, ເປີດ​ກວ້າງ​ຂອບ​ເຂດ​ການ​ຮັບ​ໃຊ້​ຂອງ​ກົດໝາຍນັ້ນ​ພະ​ນັກ​ງານ​ທີ່​ຮັບ​ຜິດ​ຊອບ​ຕູ້​ປຶ້ມ​ອາດ​ຈະດຳເນີນ​ການ​ແລກ​ປ່ຽນ​ປື້ມ​ກັບ​ຈຸດ​ອ່ານ​ປື້ມ​ຕ່າງໆ​ຢູ່​ໃນ​ພື້ນ​ທີ່​ເຊັ່ນ​ກັບ​ໄປ​ສະ​ນີ​, ກັບ​ຫ້ອງ​ການ​ ຫຼື ໜ່ວຍງານ​ຖະ​ແຫຼງ​ຂ່າວ​-ວັດ​ທະ​ນະ​ທຳ​, ກັບ​ຫ້ອງ​ສະໝຸດຂອງ​ໂຮງ​ຮຽນ​ຕ່າງໆ ...
ການ​ແຈ້ງ​ຂ່າວ​ກ່ຽວ​ກັບ​ກົດໝາຍ​, ລວບ​ລວມ​ບັນ​ດາ​ຂໍ້​ກຳນົດ​ຂອງ​ກົດໝາຍຕາມ​ແຕ່​ລະ​ບັນ​ຫາ​ເພື່ອ​ຮັບ​ໃຊ້​ການ​ເຄື່ອນ​ໄຫວ​ຄຸ້ມ​ຄອງ​, ບັນ​ຊາ​ຂອງ​ອົງ​ການ​ປົກ​ຄອງ​ທ້ອງ​ຖິ່ນ​. 
ເມື່ອ​ໄດ້​ຮັບ​ເອ​ກະ​ສານ​ແຕ່​ລະ​ຄັ້ງ​ຜູ້​ຄຸ້ມ​ຄອງ​ຕູ້​ປຶ້ມ​ກົດໝາຍຈະ​ຕ້ອງ​ລວບ​ລວມ​ຂໍ້​ການົດ​ຕ່າງໆ ​ທີ່​ພົວ​ພັນ​ເຖິງ​ການ​ເຄື່ອນ​ໄຫວ​ຂອງ​ອົງ​ການ​ປົກ​ຄອງ​ທ້ອງ​ຖິ່ນ​, ແຈ້ງ​ໃຫ້​ຫ້ອງ​ວ່າ​ການ​ປົກ​ຄອງ​ທ້ອງ​ຖິ່ນ​ຢ່າງ​ທັນ​ການ​ເພື່ອ​ປະ​ຕິ​ບັດ​. ໃນ​ເວ​ລາ​ອົງ​ການ​ປົກ​ຄອງ​ແກ້​ໄຂ​ວຽກ​ງານ​ຖ້າ​ມີ​ບັນ​ຫາ​ພົວ​ພັນ​ເຖິງ​ການ​ນຳ​ໃຊ້​ກົດໝາຍນັ້ນ​ຜູ້​ຄຸ້ມ​ຄອງ​ຕູ້​ປຶ້ມ​ຈະ​ຕ້ອງ​ຕອບ​ສະໜອງເອ​ກະ​ສານ​ຢ່າງ​ທັນ​ການ​, ແນະ​ນຳ​, ມີ​ຄຳ​ເຫັນ​ເພື່ອ​ຊ່ວຍ​ໃຫ້​ອົງ​ການ​ປົກ​ຄອງ​ແກ້​ໄຂ​ວຽກ​ໄດ້​ຢ່າງ​ຖືກ​ຕ້ອງ​, ສອດ​ຄ່ອງ​ກັບ​ຂໍ້ນຳນົດ​ຂອງ​ກົດໝາຍ​. 
7. ການສ້າງແຜນການ

- ຄາດຄະເນງົບປະມານເບື້ອງຕົ້ນໃນການສ້າງ ແລະ ການເຄື່ອນໄຫວປະຈຳປີຂອງຕູ້ປຶ້ມ;

- ກຳນົດກົດລະບຽບໃນການນຳໃຊ້ຕູ້ປື້ມ, ກົດລະບຽບພາຍໃນຫ້ອງອ່ານ; ຊອກປຶ້ມ ແລະ ເອກະສານ ນິຕິກຳຕ່າງໆມາໃສ່ຕູ້ປື້ມ; ປຸກລະດົມໃຫ້ປະຊາຊົນບັນດາເຜົ່າເຂົ້າມານຳໃຊ້ຕູ້ປື້ມໃຫ້ຫຼາຍຂຶ້ນ.

